
AKTUAL

Milli ideya XXI əsrin yeni 
geosiyasi çağırışları fonunda

II MƏQALƏ

Milli ideya və milli ideologiya
I məqalənin son tezisi milli ideyanın hər 

bir tarixi mərhələdə fərdi və kollektiv miq-
yaslarda sosial, psixoloji, mədəni, mənəvi, 
emosional və digər aspektlərdə identikliyin 
dövlət identikliyi ilə münasibətlərini tənzim-
ləyən əsas faktor kimi anlamı ilə bağlı idi. 
XXI əsrin yeni çağırışları fonunda, bu, bir 
tərəfdən milli ideyaya kreativ yanaşaraq, onu 
dinamik yeniləşə bilən proses kimi təsəvvür 
etməyi, digər tərəfdən isə istənilən dəyişik-
lik fonunda belə milli ideyanın Azərbaycan 
üçün başlamış yeni tarixi mərhələ kontekstin-
dən kənara çıxa bilməməsini qəbul edir. Bu, 
ümumi tezisdir və onu konkretləşdirməyə 
ehtiyac var. 

Birincisi, milli ideyanın dinamik yeniləş-
məsi məsələsi dəqiq və konkret faktor üzrə 
ola bilər. Yəni burada universal miqyasda 
milli ideyanın yeniləşməsindən söhbət get-
mir. Onda baxdığımız məsələ milli ideya-
nı adekvat ifadə etmir. Çünki milli ideya 
öncədən müəyyən edilən elə əsas fəaliyyət 
məzmunu və məqsəddir ki, müəyyən pers-
pektivdə toplum və dövlət üçün mahiyyətcə 
dəyişməz qalmalıdır. Müəyyən detallarda, 
aspektlərdə, xüsusiyyətlərdə isə korrektələr 
ola bilər və bəzən, bu, zərurətə çevrilir. 

İkincisi, milli ideya dövlət və cəmiyyət 
üçün elə həssas və dərin məqamlarla bağlı 
özəlliklərə malikdir ki, onun daim bir ideo-
loji çərçivədə qalması vacibdir. Azərbaycan 
üçün, bu, yeni tarixi mərhələdə milli ideyanın 
azərbaycançılıq ideologiyası çərçivəsində 
hər korrektə edilmə ssenarisində (milli ide-
yanın məzmun və məqsədində) qalmasının 
təmini deməkdir. 

Bizim üçün bu iki şərtin ödənmsəi strate-
ji xarakter daşıyır. XXI əsrin yeni çağırışları 
ilə bağlı məsələ geosiyasi, siyasi, ideoloji və 
milli kimlik kontekstində daha da aktuallaşır. 
Vurğulanan situasiyanı daha aydın təsəvvür 
etmək üçün öncə XXI əsrin çağırışlarının 
hansı istiqamtədə milli ideyaya təsir edə bilə-
cəyi üzərində dayanaq.

Yeni çağırışların təsir hədəfləri
Burada iki prinsipial cəhəti qeyd etmək 

lazımdır. Birinci cəhət onunla bağlıdır ki, indi 
əksəriyyətin “XXI əsrin yeni çağırışı” dedi-
yi proses təzə başlamışdır. Konkret olaraq 
biz Prezident İlham Əliyevin bununla bağlı 
mövqeyinin düzgünlüyünü nəzərdə tuturuq. 
İkinci cəhət isə dövlət başçısının məsələni 
qiymətləndirməsi fonunda və azərbaycan-
çılıq ideologiyası kontekstində yeni tarixi 
mərhələdə milli ideyada hansı yeni məqam-
ların diqqətə alınmasının müəyyənləşməsi ilə 
əlaqəlidir.

Öncə Azərbaycan Prezidentinin mövcud 
geosiyasi situasiyanın daha ədalətli dünya 
düzəni yaratmaq kontekstində fikir dinami-
kasına nəzər salaq. 2024-cü il martın 14-də 
XI Qlobal Bakı Forumunun mövzusu “Par-
çalanmış dünyanın bərpası” idi. Bu, təsadüf 
deyildi, əksinə müasir dünyanın real geosi-
yasi mənzərəsinin dəqiq ifadəsi idi. Forumun 
təşkilatçılarından olan Nizami Gəncəvi Bey-
nəlxalq Mərkəzinin həmsədri İsmail Sera-
geldin müasir vəziyyətlə bağlı demişdi: “Biz 
“Parçalanmış dünyanın bərpası” adı altında 
görüşürük. Dünya həqiqətən parçalanıb, hər 
yerdə ciddi çağırışlar var. Əslində, biz təh-
lükənin hökm sürdüyü vaxtda görüşürük... 
Təhdidlər ətrafdadır, yeni dünya düzəni ya-
randığı bir dövrdə böyük güclər formalaşmış 
düzənin quruluşunu parçalayır, mövcud sülh 
və təhlükəsizlik qaydalarının dəyişdirilmə-
si prosesinə cəlb olunurlar”. Nümunə kimi, 
İsmail Serageldin Rusiya-Ukrayna müha-
ribəsini, ABŞ-ın “dərindən parçalanmış si-
yasətini”, Latın Amerikasında cinayətkarlıq 
və zorakılığın baş alıb getməsini, “hazırda 
qaçqınların və məcburi köçkünlərin sayının 
hətta 100 milyonu keçdiyi”ni, “Çinin forma-
laşan yeni dünya düzənində haqlı olaraq əsas 
rol oynamağa” çalışmasını göstərmişdir. 

Həmin forumda Prezident İlham Əliyevin 
qlobal və regional miqyaslarda geosiyasi ya-
naşmasında aşağıdakı fikirlər əsas yer almış-
dır. Dövlət başçısı demişdir: “Dünya sürətlə 
dəyişir. Əfsuslar olsun ki, yeni qeyri-sabitlik 
və qarşıdurma ocaqları meydana çıxır. Ötən 
ilin martında müzakirə etdiklərimizlə bu 
gün müzakirə etdiklərimizi müqayisə etsək 

nəzərəçarpan dəyişikliklər görərik. Burada 
geosiyasi dəyişikliklər baş verir. Ona görə də 
qlobal əhəmiyyət kəsb edən məsələlərin həlli 
üçün bu gün dünyanın həqiqətən də Nizami 
Gəncəvi Beynəlxalq Mərkəzinin üzvlərinin 
və iştirakçılarının təcrübəsinə, biliyinə, onla-
rın dövlət, hökumət başçıları və xarici işlər 
nazirləri kimi təcrübəsinə ehtiyacı var”. 

Bütün bunların fonunda Cənubi Qafqaz-
da baş verən prosesləri dövlət başçısı belə 
qiymətləndirmişdir: “Qeyd etdiyim kimi, 
ötən görüşümüzdən bu yana dünyada, eləcə 
də regionumuzda çox hadisələr baş verib. 
Regionumuzdakı dəyişikliklər lokal xarak-
terli kimi görünə bilər, əslində isə zənnimcə, 
onların daha geniş fəsadları var. Çünki bir 
il bundan əvvəl burada ötən görüşümüzdən 
bu yana baş verən əsas geosiyasi dəyişiklik 
Azərbaycanın ərazi bütövlüyü və suverenli-
yinin tam bərpasıdır. Bu, həqiqətən də çox 
ciddi geosiyasi dəyişiklikdir ki, fikrimcə həll 
olunmayan kimi görünən münaqişələrin həl-
linə çox müsbət təsir göstərəcək”.

Nəhayət, dövlət başçısı həm qlobal və 
regional miqyasda baş verənlərin Azərbay-
cana təsiri, həm də bu situasiyada dövlətimi-
zin fəaliyyətini aydın ifadə etmişdir. İlham 
Əliyev bəyan etmişdir ki, “Azərbaycan sülh 
prosesini davam etdirməyə hazırdır. Hər iki 
ölkənin xarici işlər nazirləri səviyyəsində gö-
rüşlər bərpa olunub və indi biz düşünürük ki, 
sülhə nail olmaq mümkündür. Biz bunu istə-
yirik. Biz tarixi ədaləti və beynəlxalq hüququ 
bərpa etdik və indi regionda düşmənçiliyə 
son qoymaq vaxtı yetişib”.

İndi yuxarıda vurğulanan məqamların 
prizmasında bir il sonra, 2025-ci il mar-
tın 13–15-də keçirilən XII Bakı Forumuna 
baxaq. Bu dəfə mövzu yeni çağırışlar fonun-
da dünya düzəninin formalaşması ilə bağlı 
idi. Deməli, keçən bir il müddətində faktiki 
olaraq qlobal və regional geosiyasətdə müs-
bət istiqamətdə ciddi yenilik olmamışdır. XII 
Bakı Qlobal Forumu zamanı “Euronews” te-
leviziyasına verdiyi müsahibədə Azərbayca-
nın dövlət başçısı vurğulamışdır: “Bu gün hər 
kəs tərəfindən bölüşülən fikir odur ki, hazırda 
yeni qaydaların müəyyənləşdirilməsi prosesi 
baş verir. Bildiyimiz dünya nizamı artıq möv-
cud deyil. Hələ ki, beynəlxalq ictimaiyyət 
tərəfindən istifadə olunacaq qarşılıqlı əlaqə 
konfiqurasiyası heç kəsə bəlli deyil. Buna 
dair fərqli fikirlər var”.

Buradan Azərbaycan lideri iki mühüm 
fikri məntiqi olaraq alır və bəyan edir. Birin-
cisi, “hər bir ölkənin özünün daxili işlərinə və 
daxili imkanlarına daha çox diqqət ayırmalı, 
hər hansı bir yardıma və hətta beynəlxalq 
hüquqa arxalanmamalı olduğunu” qeyd edir, 
ikincisi, “beynəlxalq hüququn selektiv tət-
biqinin qurbanı olan Azərbaycanın gələcəyi-
ni daxili resurslar hesabına qurmaq baxımın-
dan böyük təcrübəsi” olduğunu vurğulayır. 

Son iki ildə dünya miqyasında baş verən-
lərə Azərbaycan Prezidentinin münasibəti 
göstərir ki, qlobal və regional miqyaslarda 
qeyri-müəyyənlik, risklər, təhdidlər, çağırış-
lar bütövlükdə geosiyasi sabitsizliyi güclən-
dirir, müstəqil dövlətlər bununla bağlı çətin 
vəziyyətə düşürlər. Bundan başqa, həmin 
proseslər faktiki olaraq müstəqil dövlətlərin 
daxili vəziyyətinə ciddi təsir edir. Bu təsirlə-
rin özəlliyi ondan ibarətdir ki, hazırda xari-
ci neqativ təsirlərlə daxili situasiya arasında 
ciddi bağlantı vardır. Nümunə kimi, dünya-
nın böyük güclərinin Azərbaycan–Ermənis-
tan münaqişəsini (artıq həll olunmuş) ədalətli 
həll etmək istəməmələrini göstərmək olar. Bu 
vəziyyət uzun müddət (30 il) həm bütövlük-
də Cənubi Qafqazı, həm də orada yerləşən 
dövlətləri ziddiyyətli vəziyyətdə saxlamışdır. 
Heç bir yerli dövlət tam mənası ilə təminatlı 
sabitliyə nail olmamışdır. Yalnız Azərbaycan 
daxili sabitliyini saxlamış və həm də onu qo-
rumaq üçün titanik güc sərf etmişdir. Belə 
bir vəziyyətdə Azərbaycan məhz milli ide-
yanın məzmunu, hədəfi və məqsədini düz-
gün müəyyən etmək sayəsində uğurlar əldə 
etmişdir. “Ərazi bütövlüyünün bərpası” milli 
ideya kimi həmin mərhələdə bütün dövləti və 
sosial rıçaqları vahid məqsəd istiqamətində 
birləşdirməyə ciddi təkan vermişdir. 

Deməli, həmin mərhələdə Azərbaycanın 
milli ideyasının konkret məzmun, forma və 
məqsəd almasında qlobal və regional geosi-
yasi dinamikanın çox ciddi rolu olmuşdur. 
Eyni məntiqlə deyə bilərik ki, bizim üçün 
çox əhəmiyyətli olan postmünaqişə və ya 
postmüharibə mərhələsində milli ideyanın 

məzmun və məqsədinin müəyyən edilməsin-
də qlobal və regional geosiyasi dinamikanın 
təsiri əsaslı olaraq nəzərə alınmalıdır. 

Bu fəaliyyətin birbaşa azərbaycançılıq 
məfkurəsi ideologiyası çərçivəsində həyata 
keçirilməsinin həm taktiki, həm də strateji 
zəruriliyi aydın görünür. Azərbaycan lideri 
İlham Əliyevin vurğuladığı kimi, qlobal və 
regional geosiyasi təsirlər müstəqil dövlətlə-
rin daxili vəziyyətinə ciddi təsir edir (“hər bir 
ölkənin özünün daxili işlərinə və daxili im-
kanlarına daha çox diqqət ayırmalı, hər han-
sı bir yardıma və hətta, beynəlxalq hüquqa 
arxalanmamalı olduğunu”). Bu özəlliyi Azər-
baycan həmişə nəzərə almışdır və ona əsasən 
fəaliyyət göstərmişdir (“beynəlxalq hüququn 
selektiv tətbiqinin qurbanı olan Azərbayca-
nın gələcəyini daxili resurslar hesabına qur-
ması baxımından böyük təcrübəsi”). 

Deməli, Azərbaycan yeni mərhələdə də 
azərbaycançılıq məfkurəsi kontekstində si-
yasətini aparmalıdır. Bu o deməkdir ki, hər 
bir səviyyədə bizim ölkə, dövlət və cəmiyyət 
üçün əsas tezis belə olmalıdır: “Öncə Azər-
baycan”! Bu tezis bəlkə də yeni tarixi mər-
hələdə milli ideyanın əsas parametrlərindən 
biri ola bilər. Lakin indidən deyə bilərik ki, 
regonlararası miqyasda Azərbaycan Respub-
likası üçün azərbaycançılıq ideologiyası kon-
tekstində öncə Azərbaycanın maraqlarının 
təmini olmalıdır! 

Regional liderlik faktoru 
Maraqlıdır, milli ideyada regional lider-

lik faktoru necə nəzərə alına bilər ki, praktiki 
nəticəsi olsun? Yuxarıda qısa təsvir edilən 
qlobal və regional çağırışlar diktə edir ki, 
hansısa formada bu məqam diqqətə alınma-
lıdır. Çünki Azərbaycan müstəqil və qalib 
dövlət kimi milli ilə yanaşı, regional təhlükə-
sizlik məsuliyyətini də öz üzərinə götürmüş 
olur. Bəs bunu milli ideya səviyyəsinə yük-
səltməyə ehtiyac varmı? 

Bizcə, çox böyük anlam və əhəmiyyət-
də ehtiyac vardır! Məsələ onunla bağlıdır 
ki, regional liderlik Cənubi Qafqaz üçün bir 
dönüm nöqtəsidir. Elə bir nöqtə ki, yalnız 
Cənubi Qafqazla məhdudlaşmayan geniş bir 
geosiyasi məkanda tamamilə müsbət mahiy-
yətli yeni geosiyasi dinamika, mənzərə və 
konfiqurasiya yarana bilər! Bu prosesin əsas 
motivəedici və reallaşdırıcı gücü isə Azər-
baycan Respublikasıdır! Bununla Azərbay-
can “adi müstəqil dövlət” statusundan yeni 
səviyyəyə keçid prosesindədir. Onun milli 
ideya kontekstində izahını vermək gərəkdir. 

Yığcam ifadə etsək, Azərbaycan tədricən 
ABŞ, Rusiya, Türkiyə, Çin kimi böyük güc-
lərin malik olduqları geosiyasi statusla “orta 
güc” adlanan bir sıra dövlətlərin (İsrail, Ar-
gentina, Pakistan və s.) malik olduqları status 
arasında yer tutmaqdadır. Azərbaycan hələlik 
təsir baxımından “orta güc” statuslu dövlətlər 
səviyyəsində deyil. Lakin Bakı artıq öz regi-
onunda şəriksiz liderdir və növbəti mərhələ 
onun üçün regionlararası miqyasda lider ol-
maqla bağlıdır. Yeni tarixi mərhələnin başlıca 
mahiyyəti bundan ibarətdir. 

Deməli, Azərbaycanın yeni geosiyasi 
statusu “regionlararası lider” olmalıdır. Bu-
nun başlıca əlamətini ədalətlilik, beynəlxalq 
hüquq və qarşılıqlı faydalı əməkdaşlıqla təh-
lükəsizliyin təmininin sintezi təşkil edir. 

Deməli, Azərbaycan Respublikası regi-
onlararası geosiyasi güc statusuna yüksəlmək 
üçün daxili inkişafın mənəvi potensialı, so-
sial, mədəni, siyasi birləşdirici imkanları ilə 
regionlararası mühitdə birləşdirici ola biləcək 
qüvvəyə, mənəvi potensiala, sosial, siyasi və 
mədəni kimliyə uğurlu proyeksiya etməlidir. 
Bu isə onu göstərir ki, Azərbaycan, məsələn, 
ABŞ-da olduğu kimi xarici məqsədini daxi-
li milli strateji məsələ kimi görməli və onu 
dəqiq fəaliyyət proqramı çərçivəsində sis-
temli reallaşdırmalıdır. 

Belə alınır ki, regionlararası liderlik 
məsələsi Azərbaycan üçün faktiki olaraq 
milli ideya səviyyəsinə yüksəlmiş məqamdır. 
Azərbaycan həmin məqsədinə cəmiyyət və 
dövlət olaraq bütün potensialını və real gücü-
nü səfərbər edərək çata bilər!

(ardı var)

Füzuli QURBANOV,  
XQ-nin analitiki,  

fəlsəfə elmləri doktoru 

Kamal Adıgözəlovun nəfis tərtibatlı “Yeni tarixi mərhələdə 
Azərbaycanın xarici siyasətinin prioritetləri: politoloji təhlil” adlı 
monoqrafiyası işıq üzü görüb. Kitab ulu öndər Heydər Əliyevin 
əziz xatirəsinə ithaf edilib. Monoqrafiya yeni tarixi mərhələ 
üçün Prezident İlham Əliyevin müəyyən etdiyi xarici siyasətin 14 
prioritet istiqamətinin politoloji təhlilinə həsr edilib. Tədqiqatın 
araşdırma məntiqi maraqlı siyasi-nəzəri süjet üzərində qurulub. 
Belə ki, xarici siyasətin prioritet istiqamətləri arasında politoloji 
aspektdə məzmun bağlantıları təhlil edilib. 

Bundan başqa, müəllif 
müasir mərhələdə Azər-
baycanın xaici siyasətinin 
mahiyyət, məzmun və əsas 
məqsədlərini ümumiləş-
dirməyə çalışıb. Həmin 
aspektdə maraqlı qənaət-
lər əldə edilib. Bu sırada 
müəllifin Azərbaycanın 
xarici siyasətində multi-
vektoralizmin, multilate-
ralizmin, multiregionaliz-
min və mutikulturaslizmin 
(obrazlı, “4M” siyasəti) 
yeri və rolunu  təhlil etməsi 
müsbət təsir bağışlayır.   

Monoqrafiyanın ma-
raqlı cəhətlərindən biri 
xarici siyasətin prioritet 
istiqamətlərinin ölkənin 
strateji inkişaf konsepsiya-
sı fonunda təhlil edilməsi-
dir. 

Kitabın elmi redaktor-
ları və rəyçiləri Azərbay-
can elminin tanınmış sima-
ları sırasındandırlar. 

XQ

Azərbaycanın müasir 
geosiyasi strategiyası

Dünyada siyasi və iqtisadi güc balanslarının sürətlə dəyişdiyi, 
beynəlxalq münasibətlər sisteminin yeni mərhələyə 
qədəm qoyduğu bir dövrdə dövlətlərin xarici siyasət 

strategiyalarında mühüm dəyişikliklər baş verir. Müasir beynəlxalq 
sistem qeyri-müəyyənlik, güc rəqabəti və regional münaqişələrlə 
səciyyələnir. Belə bir şəraitdə Azərbaycan Respublikasının 
Prezidenti İlham Əliyevin XII Qlobal Bakı Forumu çərçivəsində 
“Euronews” televiziyasına verdiyi müsahibə xüsusi diqqət çəkir. 
Bu müsahibə Azərbaycanın qlobal və regional proseslərə baxışını, 
ölkənin yeni geosiyasi konfiqurasiyada tutduğu mövqeyi və 
diplomatik prioritetlərini daha dərin təhlil etməyə imkan yaradır.

Prezident İlham Əliyevin müsahibə-
sində beynəlxalq münasibətlər sistemi-
nin hazırkı vəziyyətinə obyektiv yanaş-
ma özünü göstərir. Dünya siyasəti artıq 
təkqütblü və ya ikiqütblü düzən çərçivə-
sində idarə edilmir, yeni güc mərkəzləri-
nin formalaşması isə beynəlxalq hüququn 
selektiv şəkildə tətbiqinə səbəb olur. Qlo-
bal güclər arasında artan rəqabət fonun-
da beynəlxalq hüququn yalnız müəyyən 
maraqlara xidmət edən alətə çevrilməsi, 
Azərbaycanın 30 ildən artıq bir müddətdə 
üzləşdiyi reallıqdır. İşğal dövründə BMT 
Təhlükəsizlik Şurasının qətnamələrinin 
icra olunmaması buna bariz nümunədir. 
Prezident  Əliyevin müsahibədə vurğu-
ladığı əsas məqam Azərbaycanın yeni 
geosiyasi düzəndə daha müstəqil, öz ma-
raqlarına əsaslanan və qlobal reallıqlara 
uyğunlaşdırılmış xarici siyasət həyata ke-
çirməsidir.

Azərbaycanın xarici siyasət doktri-
nasında beynəlxalq təşkilatlardan çox, 
ikitərəfli münasibətlərin ön planda olduğu 
açıq şəkildə ifadə edildi. Bunun başlıca 
səbəbi qlobal təşkilatların qərar qəbulet-
mə prosesində effektiv ola bilməməsi və 
bəzi hallarda böyük güclərin təsiri altında 
fəaliyyət göstərməsidir. Azərbaycan isə 
daha çevik və praqmatik yanaşma tət-
biq edərək, ikitərəfli əlaqələr üzərindən 
strateji əməkdaşlıqlar qurmağa üstünlük 
verir. Türkiyə, Pakistan, İsrail, İtaliya, 
Macarıstan və Mərkəzi Asiya ölkələri 
ilə inkişaf edən tərəfdaşlıq bu siyasətin 
nəticəsidir. Xüsusilə, Türkiyə ilə strate-
ji müttəfiqlik Azərbaycanı regional güc 
mərkəzinə çevirərək, onun təhlükəsizlik 
və iqtisadi sahələrdə yeni imkanlar əldə 
etməsinə şərait yaradıb.

Prezident İlham Əliyev, həmçinin 
Azərbaycan-Ermənistan münasibətlə-
rinə də xüsusi yer ayırdı. Sülh prosesinin 
ləngiməsinin əsas səbəbi Ermənistanın 
daxili siyasi dilemmasıdır. Nikol Paşin-
yan hökuməti Qərbə inteqrasiya etmək və 
Azərbaycanla barışığa nail olmaq istəsə 
də, daxildəki radikal qüvvələrin təzyiqi 
altında cəsarətsiz mövqe sərgiləyir. Azər-
baycanın bu məsələdə mövqeyi isə dəyiş-
məz olaraq qalır: beynəlxalq hüquqa əsas-
lanan, ərazi bütövlüyünü və suverenliyini 
qoruyan bir sülh sazişi imzalanmalıdır. 
Eyni zamanda, Ermənistanla münasibət-
lərin normallaşması region üçün strateji 
əhəmiyyət kəsb edir, çünki bu, nəqliyyat 
dəhlizlərinin açılmasına və iqtisadi inteq-
rasiyanın sürətlənməsinə təkan verə bilər. 
Lakin burada Qərbin, Rusiyanın və İranın 

geosiyasi maraqları nəzərə alınmalıdır.
Azərbaycanın geosiyasi rolunun güc-

lənməsində enerji diplomatiyası da mü-
hüm yer tutur. Prezident İlham Əliyevin 
müsahibəsində Avropa İttifaqı ilə enerji 
əməkdaşlığı məsələsi xüsusi qeyd olundu. 
Son illərdə Azərbaycanın Avropanın ener-
ji təhlükəsizliyində strateji oyunçuya çev-
rilməsi, xüsusilə Rusiya – Ukrayna mü-
haribəsindən sonra daha da aktuallaşıb. 
Avropanın enerji asılılığını diversifika-
siya etmək istəyi Azərbaycanın əhəmiy-
yətini artırıb, ölkənin Şərqi Avropaya və 
Balkanlara qaz ixracı isə Xəzər regionu-
nun enerji marşrutlarının mühüm qovşağa 
çevrilməsinə şərait yaradıb. Prezidentin 
bu kontekstdə verdiyi mesajlar göstərdi 
ki, Azərbaycan təkcə enerji ixrac edən 
ölkə deyil, həm də qlobal enerji bazarla-
rında strateji aktordur.

“Euronews”a müsahibə Azərbaycanın 
beynəlxalq münasibətlər sistemində tut-
duğu yeni mövqeyi açıq şəkildə nümayiş 
etdirdi. Xarici siyasətdə daha praqmatik 
və müstəqil xəttə davam etdirilməsi, re-
gional sabitliyin və təhlükəsizliyin təmin 
edilməsi, enerji diplomatiyasının güclən-
dirilməsi və ikitərəfli əlaqələrə üstünlük 
verilməsi bu siyasətin əsas konturlarını 
formalaşdırır. Prezident İlham Əliye-
vin strateji baxışı Azərbaycanın siyasi 
müstəqilliyini qorumaqla yanaşı, qlobal 
trendlərə uyğun çevik diplomatik manevr-
lər etməsinə imkan yaradır. Azərbaycanın 
yeni dünya düzənində güclü aktor kimi 
mövqeyini qoruyub saxlaması məhz bu 
strategiyanın uğurlu icrasından asılı ola-
caq.

